
MAJLIS MALAM REJIMENTAL PEGAWAI KADET PALAPES UKM/USIM SIRI 34
Hotel Palace of Golden Horses, Seri Kembangan ● 8.30 Malam ● 13 Mei 2015 (Rabu)
Terima kasih pengacara majlis 
Bismillahirrahmanirrahim (Dengan Nama Allah Yang Maha Pengasih Lagi Maha Penyayang) Serta Selawat dan Salam Atas Junjungan Rasulullah S.A.W
Assalamualaikum wa Rahmatullahi wa Barakatuh, Salam Sejahtera, Salam Satu Malaysia dan Salam Integrasi Naqli dan Aqli
[SALUTASI]

1. Pertama  sekali  saya  mengucapkan syukur  ke hadrat Illahi kerana dengan izin limpah KurniaNYA dan inayahNYA dapat bersama-sama kita memeriahkan Majlis Makan Malam Rejimental Pegawai Kadet Palapes UKM Siri ke-34 ini. Saya berasa amat berbesar hati kerana diberi peluang untuk bersama-sama dengan para pegawai kadet dan jurulatih Palapes UKM pada malam ini. Majlis Makan Malam Rejimental yang penuh meriah ini adalah bagi meraikan para Pegawai Kadet Palapes UKM siri ke-34 yang bakal ditauliahkan pada bulan Ogos 2015.

2. Sebagai  Naib Canselor Universiti Sains Islam Malaysia (USIM), saya ingin mengambil kesempatan ini untuk memberi kata-kata perangsang kepada kesemua 122 orang pegawai kadet senior yang terdiri daripada mahasiswa/wi yang berjiwa kental daripada UKM dan USIM yang akan ditauliahkan tidak lama lagi. Semoga pentauliahan akan menjadi satu kenangan manis yang telah diluangkan ketika menuntut di universiti masing-masing.
Yang Berbahagia Dato, Hadirin dan Hadirat Sekalian,

3. Sepertimana yang kita semua sedia maklum, upacara pentauliahan pegawai kadet pada tahun ini akan dilaksanakan di Universiti Putra Malaysia (UPM) di mana upacara pentauliahan ini akan disempurkan oleh Yang Dipertuan Agong. Oleh itu saya mengharapkan supaya semua pegawai kadet dapat hadir di dalam setiap aktiviti yang telah dirancang dan diatur oleh pihak PALAPES dengan sebaik-baiknya. Para pegawai kadet perlu meningkatkan ketahanan fizikal dan mental bagi menghadapi upacara pentauliahan nanti. Saya yakin dengan perancangan yang teratur dan mantap daripada pihak PALAPES, semua pegawai kadet senior akan dapat melaksanakan latihan pentauliahan dengan cemerlang.

4. Harapan universiti adalah agar Pegawai kadet mengutamakan pencapaian akademik seiring dengan pemerkasaan dan pemantapan aktiviti korikulum. Perkara ini sememangnya bertepatan dengan lonjakan yang telah dinyatakan di dalam Pelan Pembangunan Pendidikan Malaysia (Pendidikan Tinggi) iaitu bagi melahirkan graduan holistik, berciri keusahawanan dan seimbang.  Di samping itu, pemerkasaan kemahiran insaniah amat dititik beratkan bagi melahirkan graduan yang berdaya gaji tinggi. Ini bermaksud pelajar yang mempunyai CGPA yang tinggi dijamin untuk mendapat pekerjaan jika tidak menonjolkan kemahiran insaniah seperti skil komunikasi, penyelarasan acara dan lain-lain. Sesungguhnya pemerkasaan kemahiran insaniah ini tidak akan dapat dipelajari secara dalam kuliah tapi perlu ’digali’ melalui program-program anjuran universiti termasuklah penglibatan di dalam badan beruniform seperti PALAPES. Justeru itu, saya ingin menasihatkan agar semua pegawai kadet dapat membahagikan masa dengan sebaik-baiknya untuk mencapai kejayaan dan kecemerlangan di dalam kedua-dua aspek pembelajaran akademik dan ketenteraan. 
Hadirin dan Hadirat Sekalian,
5. Saya juga sedia maklum bahawa pihak PALAPES sedang berusaha gigih untuk menubuhkan sebuah markas PALAPES di USIM. Saya begitu terharu dengan penglibatan pelajar-pelajar daripada USIM di dalam badan beruniform PALAPES ini meskipun terpaksa mengorbankan masa untuk ke markas yang bertempat di UKM pada hari-hari latihan. Namun telah terbukti bahawa itu bukanlah satu penghalang buat semua pegawai kadet. Sebagai bukti, USIM telah berjaya mentauliahkan tiga siri pegawai kadet iaitu pegawai kadet siri 31 hingga 33 dengan semangat yang kental, jiwa yang tabah, dan keyakinan yang tinggi daripada kalangan pegawai kadet semua. Saya berjanji akan bersama-sama anda untuk merealisasi impian kita agar dapat melihat USIM maju selangkah ke hadapan dengan tertubuhnya markas PALAPES sendiri suatu hari nanti. 

6. Merujuk kepada penglibatan pelajar USIM dalam kebersamaan menjalani latihan bersama pelajar UKM ini secara tidak langsung dapat memupuk sikap kerjasama dalam kalangan pegawai kadet. Saya berharap hal ini tidak hanya terbatas di dalam markas sahaja, malah pegawai kadet boleh menjalin kerjasama dalam penglibatan universiti dan saling menjemput untuk menyertai program di universiti masing-masing serta bertukar-tukar pandangan dalam akademik sesama pegawai kadet. Kerjasama yang dipupuk semasa latihan harus diteruskan sehingga ke akhirnya. Dikesempatan ini juga saya ingin menyeru kepada semua pegawai sukarela yang terdiri daripada pensyarah-pensyarah universiti supaya bersama-sama berganding bahu dengan para jurulatih dalam membentuk kecermelangan pegawai kadet dalam menjalani latihan ketenteraan serta menjadi pendorong untuk mereka mencapai kejayaan di dalam bidang akademik. 
Hadirin dan Hadirat,
7. Islam amat menitik beratkan aspek ketenteraan di mana ianya bertepatan dengan firman Allah SWT di dalan surah Al-Anfal ayat 60 yang bermaksud:

” “Dan sediakanlah untuk menentang mereka (musuh yang menceroboh) Segala jenis kekuatan yang dapat kamu sediakan dan dari pasukan-pasukan berkuda yang lengkap sedia, untuk menggerunkan Dengan persediaan itu musuh Allah dan musuh kamu serta musuh-musuh yang lain dari mereka yang kamu tidak mengetahuinya; sedang Allah mengetahuinya. dan apa sahaja yang kamu belanjakan pada jalan Allah akan disempurnakan balasannya kepada kamu, dan kamu tidak akan dianiaya”.
Asap Api Embun Berderai,

Ayam Kuning Ekornya Lebat,
Ilmu Ketenteraan Telah Disemai, 
Jadikan Pegangan ke Akhir Hayat.
8. Akhir kalam, saya merakamkan setinggi-tinggi terima kasih dan penghargaan kepada markas PALAPES UKM di atas penganjuran majlis ini, ucapan terima kasih juga kepada ahli jawatankuasa serta mereka yang terlibat secara langsung mahupun tidak langsung dalam menjayakan majlis ini serta ucapan terima kasih sekali lagi kepada semua yang hadir pada malam ini. 

WabillahiTaufik  Walhidayah, Wassalamualaikum Warahmatullahi Wabarakatuh.

Sekian, Terima Kasih.

